
Кулӧмдінын муніс «Вӧрлэдзысь-2013» дінму конкурс

«Коми Республикаса Веськӧдлан котыр кӧсйӧ сӧвмӧдны вӧр переработайтан отрасль да колана ногӧн вӧдитчыны вӧр ресурсъясӧн. Коми Республикаса промышленносьтын вӧр отрасльлӧн тӧдчанлуныс зэв ыджыд. И оз весьшӧрӧ тайӧ конкурссӧ нуӧдны Кулӧмдін районын, кӧні вӧрыс сэні олысь йӧзлы лоӧ подулӧн, лючки да бур олӧм сетысьӧн», - висьталіс Коми Республикаса промышленносьт да транспорт сӧвмӧдан министр Андрей Самоделкин.

Министрлӧн видзӧдлас серти, «Вӧрлэдзысь-2013» - тайӧ абу сӧмын ордйысьӧмъяс: «Конкурсыс кыпӧдас вӧр заптысьяс уджсикаслысь пыдди пуктӧмсӧ, кыпӧдас профессиональнӧй тӧдӧмлунъяс тшупӧдсӧ, сетас позянлун вежласьны участникъяслы кужанлунӧн. Конкурсса заданиеясысь унджык приёмъясӧн машинаса операторъяс да вӧр пӧрӧдысьяс вӧдитчӧны асланыс быдлунъя уджын», - пасйис А.Самоделкин.

Коми Республикаса промышленносьт да транспорт сӧвмӧдан министр сідзжӧ пасйис, мый Коми Республикаын «Уджсикасын медбур» бала серти нуӧдасны «Автобусса медбур водитель» да «Котельнӧй оборудованиеса медбур машинист» конкурсъяс, кутшӧмъясӧс планируйтӧны нуӧдны моз да кӧч тӧлысьясӧ лӧсялӧмӧн.

Вӧр заптан машинаясса машинистъяслӧн конкурсын вермысьӧн лоис Кулӧмдін районысь Андрей Уляшев. Вӧр пӧрӧдысьяс пӧвстын ордйысьӧмъяслӧн помшуӧмъяс серти медуна баллъяс чукӧртіс Петр Паршуков сідзжӧ Кулӧмдін районысь. Конкурсын вермысьяслы да участвуйтысьяслы сетісны дипломъяс да сьӧмӧн призъяс.

Мероприятие дырйи том йӧзӧс ышӧдӧм могысь уджаліс Сыктывкарлӧн вӧр институтса ветлана приёмнӧй комиссия.

***Конкурсса ордйысьӧмъяслӧн уджтасӧ пырисны заданиеяс ӧдлун да стӧчлун вылӧ. Вӧр заптан техникаса операторъяслы колӧ вӧлі вӧчны кык задание: «Пирамида», кӧні конкурсантъяслы колӧ вӧлі манипулятор отсӧгӧн вӧчны башня неыджыд брус юкӧнъясысь да «Змейка» - вӧр заптан машинаса операторъяслы колӧ вӧлі сӧвтны керъяссӧ ӧд серти, кытшовтны мытшӧдъяс да ректыны керъяссӧ индӧм плӧщадка вылӧ, водзвыв найӧс сортируйтӧмӧн. Бӧръя конкурсӧ пырисны медводдза кык упражнениеясысь элементъяс. 

